
Umekiek ez dute minik sentitzen 30. astera arte 

AEBetako zientzialarien ikerketak beste ikuspegi bat eman dio abortuaren eztabaidari. 


Mikel Aierbe - DONOSTIA Mina ere jaio egiten da. Eta hainbat zientzialarik ikusi dutenaren arabera, haurdunaldiko 30. aste inguruan jaiotzen da. Orduan hasten omen dira umekiak mina sentitzen, nahiz eta oinazea nabaritzeko mekanismoak lehenagotik hasten diren sortzen. Abortuaren aldeko eta aurkako eztabaidan orain arte izaniko argudioei beste ikuspuntu bat ekarri die aurkikuntzak. Kaliforniako Unibertsitateko (Ameriketako Estatu Batuak) zientzialariek egin dute ikerketa, eta ondorio nagusia hau da: umekiek, ziur asko, ez dute minik sentitzen 30. astea baino lehen. Garuneko oinazea sentitzeko mekanismoak 23. eta 30. aste bitartean sortzen dira, baina ondorioztatu dute mina sentitzeko gaitasuna ez dela 30. astera arte abiatzen. «Frogak mugatuak dira, baina umekiak zazpigarren hilabetean hasten dira mina sentitzen», adierazi du ikerketaren zuzendariak, Mark Rosen sendagileak.AEBetan abortuaren inguruan dagoen legediaren inguruko eztabaida berriz piztu du aurkikuntzak. Izan ere, AEBetan abortatzera doazen emakumeei umekiak jasan ditzakeen oinazeei buruz informazioa eman beharra dute medikuek, bereziki 20. aste ondorengo abortuetan. Gainera, legez umekiari anestesia ematera aholkatu beharra dute. Rosenen ikerketan, ordea, 20. aste baino gehiagoko haurdunei umekiaren anestesia edo analgesikoak ematea kaltegarria dela adierazten da. 

Eztabaida Erlijio arrazoiengatik abortuaren aurka daudenek diotenez, gizaki bati bizia kentzeko «bekatuaz» gain, abortatzerakoan umekiari mina edo oinazea eragiten zaio. Ikerketak, ordea, abortuaren aldekoen ikuspegia indartu du. Abortuaren aurka daudenek gaitzetsi egin dituzte ikerketa horren emaitzak, eta «alderdikeriak» eragindakoak direla argudiatu dute. 

Abortuaren inguruko legeek inoiz ez dutela «oinarri mediko edo zientifikorik izan, soilik arrazoi politiko eta ideologikoak», salatu du Wendy Chavkin sendagileak. «Ikerketa horretako emaitzek ere hori bera erakusten dute», gaineratu du, eta abortuaren inguruan informazio gehiago eskatu. Abortuaren aurkakoek «azken hitza oraindik esan gabe» dagoela adierazi dute. Nancy Chescheir sendagile ginekologoak, bestalde, ikerketa horrek umekiak mina sentitzen noiz hasten diren zehazten lagunduko duela adierazi du. Ikerketak «oraingo ezadostasunak amaitu eta ados jartzeko» balioko duela gaineratu du. Ikerketan parte hartu du Catherine DeAngelis medikuak, eta hau adierazi du: «Ikerketa argitaratzeko arrazoia ez da politikoa izan, umekien garapena hobeto ezagutzea baizik». 

Minaren definizioa Kaliforniako ikertzaileek minaren definizio bat egin dute. Definizio horren arabera, zentzumenekin loturiko esperientzia subjektibo eta emozionala da oinazea. Mina sentitzeko, ezinbestekoa da estimulu bat atsegina edo desatsegina den zehazteko kontzientzia izatea. 

Horrela, mina sentitzeko gaitasuna psikologikoa litzateke. Izan ere, umekiek erreflexu mugimenduak izan badituzte, eta aurpegiko giharrak mugitzen dituzte estimuluen aurrean. Mina adierazten dutela ikusi dute askok hor. Mugimendu horiek erreflexuak dira, zientzialarion arabera. Oinazea sentitzeko gaitasuna izateko, nerbioen arteko lotura beharrezkoa da, eta hori ez da gertatzen haurdunaldiko 29. edo 30. astera arte, ikerketa horrek erakutsi duenez. 





 

Umekiaren garapena 

Lehenengo astetik laugarren astera: Obuluak eta espermatozoideak bat egin ondoren, zelulak banandu egiten dira, lehenengo bitan, gero lautan, seitan..., harik eta enbrioia osatu arte. Astebeteko epean, enbrioiaren garuna egituratzen hasten da, eta organo garrantzitsuenak ere osatzen hasten dira. 

Laugarren astetik zortzigarren astera: Seigarren astean, enbrioia umeki bihurtzen da. Zazpigarrenean, bihotza taupadaka hasten da eta nerbio sistema osatzen hasten da. 

Zortzigarrenetik 12. astera: Organoak oinarrizko modu soil batean martxan hasten dira, eta aurpegia egituratzen hasi. 

12. astetik 16. astera: Zilbor- hestea osatu egiten da. Jada, umekiak gizaki itxura du. Amaren sabela handitzen hasten da. 

16. astetik 20. astera: Gorputzeko ilea hazten zaio, eta 17. astean zaratak entzuteko gai da. 20. astean, neska edo mutila den jakin daiteke. 

20. astetik 24. astera: Dastamena eta ukimena osatzear daude. Hezurdura garatzen ari da oraindik. 

24. astetik 28. astera: Organoak bere lekuan kokatzen dira, eta umekiaren azala ilundu egiten da. Mina sentitzeko mekanismoak ere egituratzen hasten dira. 

28. astetik 32. astera: Umekiak oinazea sentitzeko gai dira. Ikusi ere egin dezakete, eta eguna edo gaua den bereizi ere bai. 

32. astetik 36. astera: Umekia buruz behera kokatzen da, eta umetokian presioa areagotu egiten da. 

36. astetik 40. astera: Umekia pelbisean jartzen da. Azken asteetan pisua irabazten ari da, eta edozein unetan atera daiteke. 40. astean betetzen dira haurdunaldiko bederatzi hilabeteak. 



